Саслоўі грамадства. Юрыдыкі.

Мэта: - пазнаёміць вучняў са складам насельніцтва Полацка ў ХV- ХVII ст. і       становішчам розных сацыяльных груп;

            - фарміраваць уменне параўноўваць гістарычныя  факты і з′явы;

            - садзейнічаць выхаванню пачуцця патрыятызма, любві да роднай гісторыі

Абсталяванне: схема “Склад гарадскога насельніцтва ВКЛ у XV – XVII ст.ст.” 

Асноўныя паняцці: мяшчане

                                    саслоўі

                                    юрыдыкі

                                    сацыяльныя канфлікты

Ход занятка

I.  Паведамленне тэмы занятка, вызначэнне яго мэты.

II. Гістарычная размінка:

1. даць азначэнне паняццю “саслоўі”

2. пералічыць саслоўі, якія існавалі ў феадальным грамадстве

III. Работа над паняццем “мяшчане”:
1. Настаўнік: у 2-ой палове ХV стагоддзя за жыхарамі гарадоў (месцаў) замацаваўся ў Вялікім княстве Літоўскім тэрмін “мяшчане”.

Мяшчане - жыхары гарадоў. Яны ўключалі ў свой склад розныя катэгорыі гараджан: рамеснікаў, купцоў, дамаўладальнікаў, служачых гарадской адміністрацыі, гарадскую беднату і інш. Юрыдычнае афармленне мяшчанскае саслоўе  ВКЛ атрымала ў Статутах 1529, 1566, 1588 г.

У маёмасных адносінах мяшчане падзяляліся на 3 асноўныя пласты.

2. Работа з  табліцай “Склад гарадскога насельніцтва ВКЛ у ХV- ХVII ст.ст.” (Дадатак 1):

 - Разгледзьце табліцу і адкажыце, на якія пласты падзяляліся мяшчане. 

IV. Міні-семінар “Становішча саслоўяў у Полацку”.

Заданне: праслухайце невялікія паведамленні вучняў, якія выконвалі заданні да ўрока, аб становішчы саслоўяў у Полацку. Назавіце рысы, якія характарызуюць бакі жыцця таго ці іншага саслоўя.

Прыкладны змест паведамленняў аб становішчы асобных саслоўяў:

1. Баяры. Моцнай і ўплывовай групоўкай у горадзе былі баяры. Яшчэ ў прывілеі Вітаўта адзначалася, што суд намесніка мог адбывацца толькі з удзелам баяраў. Роля баяраў была пацверджана граматай 1456 г. “А без баяр мещанам и дворянам городским, и черни соймов не надобе чинить”. 

                           





(кн. “Память”, стар. 124)

У прывілеі вялікага князя Аляксандра асобна адзначалася, што баяры “сваі дамы і местца маюць, або на месцы Полацкам”

    Разам з баярствам да вышэйшага саслоўя адносіліся мяшчане-землеўладальнікі і купцы. Сярод іх вылучаліся Аляхновічы, Булавіны, Валаткевічы, Мялешкавічы і іншыя. Імкненне феадалаў падпарадкаваць сваім інтарэсам вытворчую і гандлёвую дзейнасць гараджан перашкаджала росту рамяства і гандлю ў Полацку. Гэта рабіла непазбежнымі сутыкненні паміж гэтымі саслоўямі.

2. Духавенства. Важную ролю ў жыцці і кіраванні Полацка адыгрывала царква - адзін з буйнейшых землеўладальнікаў у  15-16 ст. Духавенству належалі не толькі цэрквы і манастыры, але і сядзібы ў горадзе, значныя зямельныя надзелы ў гарадской акрузе. Найбольш буйным царкоўным уласнікам у Полацку былі Сафійскі сабор і Троіцкі манастыр. Адзін толькі Полацкі епіскап (уладыка) адпаведна Полацкай рэвізіі 1552 г. меў 3 двары: адзін у замку, другі - на возеры Цетча, трэці - на Струні.

3. Вольныя людзі: рамеснікі, гандляры. Большасць жыхароў горада складалі вольныя людзі - рамеснікі, дробныя гандляры, якія валодалі невялікай маёмасцю: агарод, сядзіба, дом, прылады працы. Некаторыя з іх былі халопамі і поўнасцю падпарадкоўваліся гаспадарам.

     На рубяжы ХV- ХVI ст.ст. паглыбленне грамадскага падзелу працы, узрастанне ролі рамяства і гандлю вялі да выцяснення землеўладальнікаў са сферы купецкай дзейнасці. Ужо ў 1511 годзе вярхоўная ўлада забараніла феадалам асажываць у фальварках купцоў і рамесных людзей, а толькі тых, якія там хлеб пашуць. Калі ў 1622 годзе гэта прадпісанне парушыў уладар маёнтка Бельчыцы пад Полацкам, заснаваўшы пад сваёй уладаю паселішча з купцамі і рамеснікамі, кароль, атрымаўшы скаргу рады Полацка, прадпісаў перадаць іх ўсіх гораду, пакінуўшы ўладальніку маёнтка толькі тых, хто “землю орут и хлеб пашут”. Да найбольш бедных катэгорый палачанаў адносіліся наёмныя рабочыя і прыслуга.

V. Замацаванне:

1. Адкажыце на пытанні:

· Якія саслоўі існавалі ў Полацку ў ХV- ХVII ст.ст.?

· Аб чым сведчыць прывілей князя Аляксандра баярам? (Аб тым, што баяры былі моцнай і ўплывовай групоўкай у горадзе)

· Дакажыце, што царква была буйнейшым землеўладальнікам у горадзе.
· Якой маёмасцю валодалі сярэднія слаі горада і беднякі?
2. Гульня “Знайдзі адпаведны касцюм”.

Па касцюме на малюнку вызначце, якое саслоўе так апраналася.Адказ абгрунтуйце. (Дадатак 2).
VI. Самастойная работа над пытаннямі “Юрыдыкі” і  “Сацыяльныя канфлікты і класавая барацьба”па варыянтах с наступным узаемаабменам інфармацыяй:

1 варыянт: у беларускія гарады часта перасяляліся сяляне. Яны станавіліся гараджанамі часам не па сваёй волі, а па загаду пана або духоўнай асобы. Часцей перасяленцамі з´яўляліся рамесныя людзі. Такім чынам багатыя землеўладальнікі хацелі падпарадкаваць сваёй уладзе гарадское жыццё ці хаця б мець на яго ўплыў. З вясковых  перасяленцаў, што былі звязаны з панам прыгонным становішчам, шляхта стварала ў гарадах, у тым ліку і ў Полацку, свае кварталы. Гэтыя асобныя часткі горада, якія знаходзіліся пад уладай магната ці царкоўнай установы, называліся юрыдыкамі. На жыхароў юрыдыкаў не распаўсюджвалася адміністрацыйная і судовая ўлада магістрата.

2 варыянт:  Сацыяльная салідарнасць, якую праяўлялі гараджане ў барацьбе за самакіраванне, не азначала таго, што гарадское жыццё было бесканфліктным. Багатая гарадская вярхушка злоўжывала сваёй уладай. Гэта выклікала выбухі сацыяльнага пратэсту з боку гарадской беднаты. Мяшчане вялі ўпартую барацьбу супраць гарадскіх вярхоў. Падчас яны дабіваліся, каб спецыяльныя асобы - “дэпутаты” праводзілі праверку ўсіх даходаў і расходаў магістрата.

Часта члены магістрата злоўжывалі ўладай на карысць блізкіх асоб або за хабар. У 1676 г. улічылі бурмістра і радца, якія незаконна выдалі Полакаму купцу Цімафею Броўку “вольность от старой пошлины” без ведома  магістрацкіх асоб.

Канфлікты ўзнікалі і з-за нацыянальна-рэлігійнага гнёту асноўнай масы горада - мяшчан, якія засталіся праваслаўнымі. Кароль Ян Казімір загадаў у 1668 г. Полацкую праваслаўную царкву з манастыром “падпарадкаваць уладзе і ведамству”. У барацьбе супраць каталіцкай агрэсіі жыхары Полацка абапіраліся на свае сувязі з Расіяй.

VII. Правека засваення матэрыялу (па ўзроўнях): 

Першы ўзровень:

1. Мяшчане – гэта: 

а) жыхары горада 

б) жыхары мястэчка 

в) карэнныя вольныя гараджане

2. Шляхі папаўнення насельніцтва гарадоў: 

а) сяляне-ўцекачы 

б) рамесныя людзі 

в) эмігранты

Другі ўзровень: растлумачце паняцці: саслоўі, юрыдыкі, сацыяльныя канфлікты.

Трэці ўзровень: карыстаючыся схемай, растлумачце прычыны сацыяльных канфліктаў у Полацку і іншых гарадах Беларусі: 

Гараджане                        феадалы

Багатая                              Гарадская

вярхушка                           бедната
Індывідуальнае творчае заданне: уявіце, што вы падарожнікі, якія  прыбылі ў Полацк у ХVI ст.. З кім вы маглі б сустрэцца ў горадзе? Апішыце свае ўражанні.

VIII. Падвядзенне вынікаў урока. Рэфлексія.

Салаўёва С. С., СШ № 3

Дадатак 1.

Склад гарадскога насельніцтва ВКЛ 

у ХV- ХVII ст.ст.




Дадатак 2.

Гарадскія багачы - купцы, уладальнікі зямель і вялікіх дамоў - трымалі ў сваіх руках кіраванне горадам.





Цэхавыя майстры і дробныя гандляры  - уладальнікі майстэрань і лавак, служачыя гарадской адміністрацыі.





Гарадскія беднякі - “вечныя падмайстры”, чорнарабочыя, “каморнікі”,  “гультаі”.








